
Document 1 : Tindal (Ramon de Perelhós La vision de Tindal) 

I. Al palays de Ybernia avia hun cavalier jove e fort, e avia nom Tindal, noble e de gran linatge, 
home alegre, e era mot gracios e tresque bel, cortezament noyrit, pros e espert e bel parlier, 
laugier en totas cauzas de cavalaria. Mas per sa beutat, son estament tornet en desplazer de Dieu e 
en dolor de son arma : tant se coffizava en sa savieza e en la laugieyria de son cors e en sa forssa 
que non avia cura de far servizi a Dieu ni procurar la salvatio de la seua arma, am si negus ly 
parles de coffessio o de penitenssa, el s’en trufava e ne fazia squern & la glieyza menesprezava, 
e·ls paubres de Jhesu Christ no volia vezer, mas a jotglars e a glotos e a vanas gens donava sos 
bes per vana gloria. E cant el ac estat lonc temps en aquel stament, plac a la divinal misericordia 
que son mal regimen e sas vanas obras fosso mudadas, e que se covertis e fos son amic, coma fes 
de sant Paul, per aventura per qualque causa que fazia o dizia [o] avia fag o dig que era plasen a 
Dieu, per laqual no lo volia dampnar eternalment.  

Endevenc se que, estan aquel cavalhier en la ciutat de Cartages,1 ly venc sopdament, dementre 
que el manjava a taula am sos jotglars, an sos plazers, una gran malautia de laqual iii- jorns e iii 
nuogz jac ayssi coma mort, en loqual spazi foc sa arma raubida, e ly foc mostrat com devia amar e 
servir Dieu e hobesir als seus comandamens, losquals avia en son joven menesprezatz, e ly foc 
mostrat, com auziretz, las penas de yffern els gaugz de paradis, car qual que fos la malautia se 
dira.  

Document 2 : Un cavalièr irlandés al sègle 14 (Thomas Mac William Burke) 

 
  Ms 1440 Trinity College Library (Dublin) 

                                                           

1 Corrupcion probabla (a causa del nom conegut de Cartage) per Carcages, en gaelic Carcaigh, en anglés Cork, vila 
d’Irlanda. 

